                                              Ұстаз жолы  -ұлы жол

  Ұстаз –бұл әрдайым үлкен әріптермен  жазылуға тиіс мағыналы сөз деп танимын. Ұстаз-шәкірттердің жан дүниесін қалыптастыратын және шәкірттердің жақсы қасиеттерінің өсуіне себепкер болатын , сонымен қатар шәкірттің жүрегін , жанын азықтандыратын  адам.  Адам Ата мен  Хауа Анадан бері жүмыр басты пендені ойландырып, толғандырып келе жатқан , қоғам өзгерсе де қажеттігін жоймайтын үлкен мәселе-шыр етіп дүниеге келген нәрестені өмір сүруге дайындау. Бұл-қиынның қиыны. Себебі әр адам-қайталанбас тұлға . Оның жан дүниесі- өзінше бір әлем. Ал ұстаз -сол әлемді жетелеуші күш иесі. Ұстаз-баланың болашағына бағыт беруші, өміріне өзгеріс енгізуші және ата-ананың сенімді серігі бола біледі. Мен ұстаз болғаныма мақтанамын. Өйткені ұстаз-мақтан тұтар киелі, әрі өте көне  мамандық. 
   Ұстаздық мамандық-жан-жақты білімділікті, шеберлікті, мейірімділікті және жауакершілікті  талап ететін  маңызы зор мамандық. Себебі, мұғалім еңбегі ең алдымен, адамзат тарихында жинақталған ғылым негіздерінен білім нәрімен сусындатса,  одан кейін үнемі шәкірттерімен тығыз қарым-қатынаста болып, үйренсем деген бала арманы мен оның сырлы тағдырына басшылық етуді мойнына алған маман. Осындай қиын да қызығы мол  мамандықты мен бала кезімнен армандадым. Оған себепкер отбасында-әкем болса, мектепте-екінші анамдай бола білген сынып жетекшім еді. Менің әкем Бердімұратов Ахмат Оразымбетұлы -жоғары білімді, физика-математика пәні мұғалімі қызметтерін атқарды. Облыстық білім жетілдіру институтында бірнеше озық тәжірибелері таратылып, Шиелі ауданы бойынша ең алғаш компьютер класын жабдықтап, информатика пәнінен дәріс берді. Оған аудан орталығындағы 7 мектеп оқушылары қатынап, практикалық білімдерін жетілдірді. Осы секілді жасаған жұмыстарының арқасында  «Аға мұғалім», «Жылдың ең үздік мұғалімі»  атақтарымен , «ҚР Білім беру ісінің үздігі» белгісімен марапатталды.  Аллаға шүкір, осындай ерен еңбекті әкем бар отбасында дүниеге келіп, тәрбие алдым, ұстаздық жолдың қыр-сырын көріп өстім.  Өмірге шыр етіп ата-анадан туған кезімде бірден есті болдым деп айта алмаймын,  алайда ата-анамнан және ұстаздарымнан естіп, көріп, ұстап барып, дүниедегі жақсы менен жаманды ажырата білдім. Өсе келе осылайша мұғалімдік мамандықты таңдадым. Мектепте білім саласына жол тартуыма себепкер болған ұстазым-Тәтенова Рая Құрмашқызы. Бұл кісі 4 с-ыныптан бастап бізге қазақ тілі мен әдебиетінің мұғалімі болып, сынып жетекшілік қызметін қатар алып жүрді. Өзі балалармен тез тіл табыса білетін нағыз педагог, аяулы ана, ардақты ұстаз бола білді. Арайға толы мейірімді жүзі әлі көз алдымда... 32 баланы өз балаларындай мәпеледі, еркелетті. Бізге «ботақаным», «құлыным» деп еркелетіп сөйлейтін ұстаздың қолынан ұстауға бәріміз таласатынбыз. Ол кісінің мінезінің ерекшелігі , жайлылығы сонша, қу балалар сабақ айтқысы келмеген кезде  Рая  Құрмашқызын өздерінше «алдайтын-ды», «Апай, «Құлагер» туралы айтып беріңізші, «Асан-Үсенді айтып беріңізші»дейтін. Айтпаса шулайды, сабақ тыңдамайды. ...Рая Құрмашқызы да балалардың бетін қақпай , бір айтқан ертегісін он рет қайталаудан жалықпайтын. «Асан-Үсенді» тыңдағанда кей балалардың көздерінен    жас сорғалап,   жылап отыратыны да есімде. «Біз апайды алдадық  десек, керісінше апай бізді  шуламасын, тыныш отырсын  деп ертегімен, әдебиеттегі қызықты шығармалармен алдайды екен ғой....»деп күлемін бүгінде.

        Мен үшін  Рая апай-биік, тәрбиесі мен тәлімін қатар жүргізе білетін , бойында міні жоқ асқақ тұлға. Ес біліп, мектеп қабырғасында жүргенде  ұстазымның бейнесіне қарап, «шіркін, осындай ұстаз болсамшы» деп қиялға берілетінмін.Бүгінде сол қиял-армандарым жүзеге асты.   Бүгінгі таңда ұстаздық мамандықты таңдауыма себепкер болған әкем мен аяулы ұстазым-құрметті еңбек демалысында.
    Мұғалім болу-кәсіп қуу емес. Ол-тәңірден берілетін сый деп білемін,  кез-келгенге бұйырмайтын сыбаға.Осы мақсатты негізге ала орытып, жоғарғы оқу орнын тәмәмдап, математикам пәні мұғалімі ретінде жолдамамен өзім  білім алған ордама  қадам бастым. Бұл мектеп-өзіме ыстық ұя, ауызбіршілігі мол ұстаздардан құралған білім ордасы. Әрине жас маман боп  бастаған жұмыстарымда  қателіктер де болды. Сол қателіктерді уақытылы түзеуіме  осы әріптестерім , яғни бұрынғы ұстаздарым мен сол кездегі оқу ісі жөніндегі орынбасары Айгүл Балташқызы маған басшы ретінде де, әріптес ретінде де әрбір сабағымның құрылымына, оқушылармен  әрбір минутты   тиімді  қолдануыма  ерекше мейіріммен қарап , әдістемелік көмектерін беруден  аянып қалмады. Сол кісілердің арқасы болар, қанаттыға қақтырмай, түмсықтыға шоқыттырмай мені талай бәйгелерге қоса білді. Сол кісілердің еңбегін ақтап, бәйгелерден оза шауып, жүлделермен оралдым.  Осындай ұстаздардың ұлы жолын одан әрі жалғап,өзім де талай ұстаздық мамандықты сүйетін шәкірттерді шығарсам деп арман болды. Бүгінгі  таңда бұрынғы мектеп бітірген шәкірттерім мұғалімдік мамандықты таңдап, әріптес болып , өзіммен бірге қызмет жасауда.
     Бүгінгі таңда сабақ барысында  жаңашыл, жеке тұлға қалыптастыруда жаңа технологияны, жаңа әдістерді қолдануға көбірек көңіл бөлемін.Соның ішінде қалыптастырушы бағалау тапсырмаларын  орындауда, жиынтық бағалау барысында өз деңгейінде білімін көрсету жолында әр сабақты дайын түрде бере салмай, алдымен тәжірибе жасап, содан теория құрастыруға бағыттаймын. Яғни практикадан өткен бала тақырыпты толық игеруіне мүмкіндік алады. Сонымен қатар сыныптағы әрбір балаға жеке тапсырма бере отырып, кемшін тұстарын анықтай отырып, өткенді пысықтау мақсатында түрлі әдістерді қолданып отырамын.

   Менің өмірден түйгенім: ұстаз  -әрбір балаға ерекше мейіріммен анасындай қараса ғана бала жүрегіне жол тауып, баланың қажеттілігіне орай білім беруге болады екен.Бүгінгі таңда баламен жұмыс істеу тек теориялық тұрғыда ғана емес, әдістемелік тұрғыда  да жақсы  қарулану керек. Сонда ғана  баланың оянбай  жатқан нүктелерін тауып, оны рухани сауатты қылуға, салауатты өмір салтын ұстануға ықпал етуге болады. 
   Жалпы  ұстаздық жолдағы мақсатым-саналы, сауатты, жан-жақты, шығармашыл, Отанын шексіз сүйетін патриот тәрбиелеу. Осы орайда айтарым : әрбір бала-жұлдыз, ал сол жұлдыздардың сонау биіктен жарқырап көрінуі- ұстаздың ерен еңбегі деп білемін.

